
ӘЛЕМ МҰХИТЫНЫҢ МҰНАЙМЕН ЛАСТАНУЫ

Солтан Ө.

Жер бетінің 2/3 бөлігін алып жатқан Әлемдік мұхит - суының салмағы 1,4-
1021 кг-ды құрайтын үлкен резервуар. Мұхит суы планетадағы су қорының 97%-
ын құрайды. Сондай-ақ Әлемдік мұхит планета халқының тағам ретінде
пайдаланатын барлық жануарлар белоктарының 1/6 бөлігімен қамтамасыз етеді.
Әлемдік мұхит биосферадағы тепе-теңдікті сақтауда үлкен роль атқаратын
болғандықтан, оны қорғау халықаралық экологиялық өзекті мәселелердің бірі.

Әлемдік мұхиттың зиянды және улы заттармен, мұнаймен және мұнай
өнімдерімен, радиоактивті заттармен ластануы үлкен алаңдатушылық тудырып
отыр. Ластанудың масштабын мына мәліметтерден көруге болады: жағалаудағы
суларға жыл сайын 320 млн тонна темір, 6,5 млн тонна, фосфор, 2,3 млн тонна
қорғасын бөлінуде. 1995 жылы тек Қара теңіз бен Азов теңіздерінің өзіне ғана
7,7 млрд/м3 лас тұрмыстық және өнеркәсіптік ағын сулар төгілген. Әсіресе
Персия және Аден шығанақтарының сулары және Балтық теңізі мен Солтүстік
теңіздің сулары да қатты ластанған. 1945-1947 жылдары кеңес, ағылшын және
американдық команда басқармалары қолға түскен және өздерінің улы заттары
бар (иприт, фосген) 300 мың тонна оқ-дәрілері суға батырылды. Суға батыру
операциялары асығыс, экологиялық қауіпсіздік нормалары сақталмай жасалды.
Судың әсерінен қазіргі кезде химиялық оқ - д ә р і л е р д ің корпустары қатты
зақымдалды, ал мұның арты жақсылық қа апармайтыны белгілі.

Соңғы уақытта Әлемдік мұхитты қорғауға арналған бірнеше құжаттар
қабылданды. 1972 жылы Лондонда жоғары және орташа деңгейдегі радиациялар
қалдықтарымен теңіздерді ластауды тоқтату бойынша Конвенцияға қол
қойылды. Орташа және төмен деңгейдегі радиоактивті қалдықтарды көму тек
арнайы рұқсатпен жүргізілетін болды. 70-ші жылдардың басынан бері 10 теңізді
бірге игеретін әлемнің 120 мемлекетін біріктіретін БҰҰ-ның «Аймақтық теңіз»
экологиялық бағдарламасы жұмыс жасап келеді. Аймақтық көпжақты:
Солтүстік-Шығыс Атлантика теңіз ортасын қорғау Конвенциясы (Париж, 1992
ж.); Қара теңізді ластану дан қорғау бойынша Конвенция (Бухарест, 1992 ж.)
және бірқатар басқа да келісімдер жасалды.

